Ráðstefna á vegum Heilbrigðis- og tryggingaráðuneytisins 04.06.2004


Dagskrá og upplýsingar um skráningu á málþingið
Tóbaksvarnir á Héraði – Egilsstaðamódelið

( Ágrip af erindi Péturs Heimissonar læknis, HSA Egilsstöðum )

Egilsstaðalæknishérað er stórt að flatarmáli en ekki fjölmennt, þar bjuggu tæplega 3200 manns í Desember 2003. Löng hefð er fyrir tóbaksvörnum í samfélaginu, skólar urðu snemma reyklausir og  samkomuhald s.s. þorrablót hafa í a.m.k. 10 ár haft allt borðhald reyklaust og hin síðari ár eru nokkur þorrablót alveg reyklaus, bæði borðhald og ball. Heilsugæsla og sjúkrahús voru reyklaus innanhúss fyrir 1988 og 01. Janúar 1996 setti stofnunin sér stefnu um tóbaksvarnir ( mögulega sú fyrsta sinnar tegundar hér á landi ). Samkvæmt henni varð Heilbrigðisstofnunin Egilsstöðum alveg reyk- og tóbakslaus í þeirri merkingu að starfsmenn mega ekki nota tóbak í vinnutíma sínum og það kemur fram í ráðningarsamningi hvers og eins. Það er tvennt sem öðru fremur eru hornsteinar stefnunnar. Annars vegar það hlutverk heilbrigðisstarfsmanna að skapa fordæmi og hins vegar að nýta skuli þann aragrúa samskipta sem til fellur í heilbrigðisþjónustu, til að sinna tóbaksvörnum. Megininntak stefnunnar er að spyrja alltaf um reykingar, ráðleggja að hætta og bjóða aðstoð við það. Lega á sjúkrahúsinu er reyklaus.  

Á Egilsstöðum var haldin ráðstefna um tóbaksvarnir 1998, hin fyrsta sinnar tegundar, venjulega talin fyrsta Loft-ráðstefnan, en síðan var haldin ein slík, við Mývatn 2002 og sú næsta verður í Hveragerði í September 2004. 

Tóbaksvarnateymi er starfrækt á Egilsstöðum síðan 2002. Í því sitja læknir hjúkrunarfræðingur, sjúkraþjálfari og tannlæknir. Teymið kannaði haustið 2002, tíðni reykinga á Austurlandi í hópi fullorðinna þ.e. 18 – 69 ára. Notaðar voru sömu spurningar og tóbaksvarnanefnd hefur notað í áratugi og könnunin var gerð annars vegar á fjörðum og hins vegar í Egilsstaðalæknis- héraði. Niðurstöður voru helstar þær, að á fjörðum reyktu 24.5 % eða hliðstætt landsmeðaltali ( 23.5%) en í Egilsstaðalæknishéraði voru þær  marktækt fátíðari eða 15.5%.  

Önnur rannsókn ( Vilhjálmur Ari Arasyni heimilislæknir og félagar ) gerð í ársbyrjun 2003 sýnir reykingar á heimilum barna í Egilsstaðalæknishéraði fimm sinnum fátíðari en á heimilum barna í Hafnarfirði, Vestmannaeyjum og Bolungarvík. Hvers vegna reykingar eru minni í Egilsstaðalæknishéraði er óljóst. Þetta er ekki sjálfsagður hlutur og nýtilkomið fjölþjóðlegt samfélag við Kárahnjúka þar sem mjög stór meirihluti reykir gæti t.d. haft áhrif.

Samfélagið allt þarf því að halda vöku sinni nú sem fyrr ! 
